
Tjien Siok Po bersama Tjhie Mo Kong masoek mengadep, dengen ada menoendjoekken satoe kapala Naga njang bekas tertigas lehernja, darahnja djoega poen masieh berketes, berdoewa itoe berkata: „tjoba Toewankoe priksa ini satoe perkara njang anéh sekali! dari doeloe sahingga sekarang beloen taoe terliat kepala Naga! sekalipoen aèr di laoet itoe mendjadi kering!”

Keizer menanjak: „dari mana datengnja ini kepala Naga?”'

Marika menjaoet: „terdapet ada di mana djalan perapatan njang sebelah selatan (kidoel), sangkanja terdjatoeh dari atas, maka dari itoe, tida boleh tida hamba mesti masoek melapor pada Toewankoe.”

Keizer katakoetan, dengen mengawasin Gwie Tien sembari menanjak: „bagimana boleh djadi ada ini perkara?”

Dengen hormat Gwie Tien menjaoet: „hamba tadi njang baroesan mengimpi potong ini kapala Naga.”

Keizer denger begitoe, semangkin ketakoetan hatinja dengen goegoep ija menanjak lagi: „tjara bagimana kamoe bisa boenoeh ini Naga? sedeng kamoe selagi tidoer serta tida bergerak badanmoe? pedang djoega kamoe poen tida bawak?”

Gwie Tien kasi taoe halnja, sembari ija berkata: „kemaren malem hamba telah menerima soerat titah dari atas, aken memboenoeh ini Naga njang berdosa, dari sebab ini hari Toewankoe panggil, tida brani

